
GWAE ni, hil eiddil Addaf,

Fordwy rhad, fyrred yr haf.



Rho Duw! gwir mae dihiraf,

Rhag ei ddarfod, ddyfod haf;

A llednais wybr ehwybraf,

A llawen haul, a'i lliw'n haf;

Ac awyr erwyr araf,

A'r byd yn hyfryd yr haf;

Cnwd da iawn, cnawd dianaf,

O'r ddaear hen, a ddaw'r haf;

I dyfu, glasu, glwysaf

Dail ar goed, y rhoed yr haf;

A gweled modd y chwardda

Gwallt ar ben hoew-fedwen ha;

Paradwys, iddo prydaf,

Pwy ni chwardd pan fo hardd haf?

Glod anianol y molaf

Glwysfodd, wi! O'r rhodd yw'r haf!

Deune geirw dyn a garaf

Dan frigau rhyfig yr haf;

Côg yn serchog, os archaf,

A gân ddiwedd huan haf,

Glasgain edn glwys ganiadaf,

Cloch osber am hanner haf;

Bangaw lais eos dlosaf,

Bwyntus hy, dan bentus haf;

Ceiliog, o'r frwydr y ciliaf,

Y fronfraith, hoew-fabiaeth haf;

Dyn a fydd hirddydd harddaf

A draidd gair hyfaidd, yr haf;

Eiddig, cyswynfab Addaf,

Ni ddaw hwn oni ddaw haf;

		 Golygwyd y dudalen hon ddiwethaf ar 5 Ionawr 2024, am 17:30.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.

